ВОЛШЕБНИОТ ЗБОР

Кукли: Зоран–дете

Петел

Маче

Прасе

Шарко

(Двор, ограда, клупа. Зоран си игра со топка. Одеднаш топката скокнува високо и паѓа зад оградата.Тој се качува на клупата, ѕирка низ оградата и вика.)

Зоран: Еј, чичко дај ми ја топката! (Никој не одговара.) Дај ми ја топката кога ти велам! (Почнува да плаче. Влегува петелот.)

Петелот: Зошто плачеш Зоране?

Зоран: Топката ми падна во другиот двор. Еден чичко ми ја зеде. Му ја побарав, а тој не ми ја дава! 

Петелот: Така ли е? Почекај, ја ќе ја побарам! (Се качува на клупата, ѕирка низ оградата.)Чичко, дај му ја топката на Зоран! (Никаков одговор.) Дај му ја топката, глув ли си!? (Никаков одговор.) Зошто не ни ја даваш топката, а-а- а?! (Почнува да плаче.Седнува на клупата до Зоран. Во тој момент влегува мачето и гледа зачудено).

Мачето: Мјау! Зошто плачеш?

Петелот: Топката на Зоран падна во другиот двор. Еден чичко ја зеде и не ни ја дава.

Мачето: Не може тој мене да не ми ја даде! (Се качува на оградата.) Еј, чичко, таа топка е на нашиот Зоран! Дај му ја! (Никаков одговор.) Дај му ја кога ти велам, Зоран плаче! Мјау! (Никаков одговор.) Дај ја топката-а-а! (Почнува да тупка со шепите и да плаче. Зоран и петелот се придружуваат).

Прасето (Влегува трчајќи задишано). Каков е тој концерт! Толкава врева сте кренале, та децата не можат да заспијат.

Мачето: (плачејќи) На Зоран топката му паднала во другиот двор. Еден чичко не сака да ја даде-е-е!

Прасето: Затоа ли сте дигнале толкава врева? Еве, сега јас ќе му ја побарам, мене сигурно ќе ми ја даде! (Се качува на клупата и вика.) Чичко дај ми ја мене топката! (Никој не одговара.) Што? Не чув што рече! (Никој не одговара.) Децата треба да ми спијат, а тука сите плачат по топката. Грув, грув, грув. Ајде, да се обидеме сите! (Качени на клупата, наведнати на оградата, со грб кон публиката, плачејќи во еден глас.)

Сите: Дај ми ја топката-а-а-а!

Шарко: (Влегува трчајќи, ги гледа еден момент.) Што е ова што се случило овде? Секогаш, кога ме нема, ќе се случи нешто лошо. Зошто плачете?

Прасето: Топката на Зоран паднала во другиот двор. Еден чичко ја зел. Му ја бараме, а тој не ни ја дава и толку!

Шарко: Така ли? А му го рековте ли волшебноит збор? (Сите се вртат кон Шарко.)

Сите: Каков волшебен збор?

Шарко: Па, зар не го знаете?Јас ќе се обидам да ја земам.

Зоран: Тој не ми ја даде мене, што е лично моја, па ќе ти ја даде тебе!

Петелот: Напразно ќе бараш!

Мачето: Да не мислиш дека тој повеќе ќе те слуша тебе од нас?

Прасето: А можеби човекот е глув!?

Шарко: Ќе видиме. (Се качува на клупата.)Чичко дајте ми ја топката ... Ве молам! (Одеднаш топката скокнува, пред клупата).

Зоран: (Скокнува радосно.) Еве ја!

Петелот: Да, навистина, еве ја топката!

Мачето: Најпосле.

Прасето: (Се врти кон Шарко.) Зошто токму тебе ти ја врати?

Шарко: Ми помогна волшебниот збор.

Зоран: Па, кој е тој збор?

Шарко: (Се врти кон публиката.) Вие, деца, разбравте ли кој е тој збор? Да! Волшебниот збор е „Молам”, обидете се и вие, па ќе се уверите!

